
			ད་ལྟ་མཁར་ནག་བོན་པོའི་སྐྱེ་བ་གཅིག༔ 

			དབང་པོ་མ་ཚངས་ལུས་ལ་ཤ་བཀྲ་ཅན༔ 

			སྡོམ་གཟུགས་སྨེ་བ་ཤ་ལ་མེ་ལྕེ་རིས༔ 

			ཨོ་རྒྱན་བཀའ་ཀྲུགས་དམ་ཉམས་ལུང་མ་བསྟན༔ 

			མདོ་ཁམས་སྲིན་མོའི་སྙིང་གཏེར་དཀར་ཆུང་བཤིགས༔ 

			དེ་དང་འདྲ་བའི་མེ་བཙའ་ཉི་ཤུ་བཤིགས༔ 

			མནན་པ་བསྟན་ནས་དམ་སྲི་གནམ་ལ་ཕྱུར༔ 

			འགོང་པོ་སྤུན་དགུ་ཁ་ཚངས་བོད་ཁམས་ཁྱབ༔ 

			ཅེས་གསུངས་པའི་ཁོ་ན་ལྟར་ཐོག་ཏུ་བབ་སྟེ་མདོ་ཁམས་མཆོད་རྟེན་དུ་གྲགས་པ་ནང་དུ་སློབ་དཔོན་པདྨས་བཞེངས་པའི་ས་གནད་མེ་བཙའ་མཆོད་རྟེན་དཀར་ཆུང་དང་། དེའི་ཕྱིས་ཐང་སྟོང་རྒྱལ་པོའི་བཞེངས་པའི་ལྷ་ཁང་མང་པོ་བཟོ་ཁྱད་མཆོག་ཏུ་གྱུར་པ་ཅན་དེ་རྨིང་རྩེ་མ་ལུས་པར་བཤིགས། མནན་པ་བཏོན་དུས་མཐོང་ཚུལ་ཅི་རིགས་བྱུང་བར་བཤད་པའི་ཤུལ་ད་ལྟ་གསལ་བ་འདི་དང་། གཞན་སློབ་དཔོན་པདྨས་བཤེངས་པའི་ནང་ཆེན་རྫ་སྟོད་ན་བུན་རྫོང་རྩེའི་མཆོད་རྟེན་ཆ་བརྒྱད་དང་། ཁ་ལ་ལ་ཁའི་མཆོད་རྟེན་དང་། ལབ་ཀྱི་མཆོད་རྟེན་དཀར་པོ་སོགས་དང་། གླིང་གི་ཁྱི་ཁོང་མཆོད་རྟེན་དང་། སྡེ་དགེའི་ཝང་ནའི་མཆོད་རྟེན་ནག་འབར་སོགས་ས་གནད་ཀྱི་མཆོད་རྟེན་བྱིན་རླབས་ཅན་རྣམས་བཤིགས་པས་སའི་མེ་བཙའ་ཉམས་པར་བྱས་ཤིང་། བོད་ཁམས་མི་ཤིས་པ་སྣ་ཚོགས་བྱུང་བ་ཡོངས་སུ་གྲགས་པ་འདི་ལ་འགའ་ཞིག་གིས་བཙན་པོའི་བཀའ་མ་ཁྱོག་ནས་བཤིགས་པ་ཡིན་གྱིས་ཁོང་ལ་ཉེས་པ་མེད་ཟེར་ཀྱང་། སློབ་དཔོན་ཆེན་པོས་བོད་ཡུལ་བདེ་ཐབས་སུ་བཞེངས་པའི་མཆོད་རྟེན་ཕལ་ཆེར་བརླག མནན་པ་ཕལ་ཆེར་བཏོན་ཤེས་པའི་སྐུ་ཡོན་དེ་དང་། དེ་འདོན་པའི་ལས་འབྲེལ་ཡོད་པ་དེ་ནི་བ་ལང་རྫི་ཡང་ཡི་རང་བའི་སྐབས་མི་རྙེད་དོ། མདོ་ཁམས་མཆོད་རྟེན་མནན་པའི་སྟེང་དུ་ཁྲོ་བཅུ་རྒྱ་གར་མ་གཞུག་པར་ཕུལ་གསེར་བཟོ་མའི་རིགས་བྱུང་བ་རྣམས་ཀྱིས་ཕྱིས་གཏེར་དུ་གྲགས་ཀྱང་ཁོང་ཡང་འདས་ཁ་ན་གསོལ་ཆོས་དཀོན་པ་ཞིག་ཏུ་སྣང་། གཏེར་བདག་གླིང་པའི་ཐུགས་རྗེ་ཆེན་པོའི་ལུང་བྱང་དུ། 

			ད་ལྟ་ཀླུ་དཔལ་ཀླུ་དབང་སྐྱེ་བ་ནི༔ 

			མ་འོངས་བཟང་པོའི་མིང་ཅན་འབྱུང༔ 

			གནས་ཆེན་བརྒྱ་ཡི་ས་གནད་ཉམས་པར་བྱེད༔ 

			གཏེར་སྟོན་རྡོ་རྗེའམ་ནི་བཟང་པོའི་མིང༔ 

			སྟོང་ཉིད་བཟློག་པའི་ཧེ་རུ་ཀ་ཡང་བཟློག༔ 

			དེ་འདྲའི་ཆོས་བདག་ལས་ཅན་ང་རང་ཡིན༔ 

			ཞེས་འབྱུང་བས་ཤ་མི་གོ་ཆ་དང་། རིག་འཛིན་བཀྲ་ཤིས་རྒྱ་མཚོར་གསལ་ལ། མུ་ཁྲི་བཙན་པོའི་ཡང་སྲིད་དུ་ནི་རང་གཏེར་གྱི་ལུང་ལས་ལན་མང་གསལ་བ་དང་། ཁྱད་པར་རྡོ་རྗེ་གྲོ་ལོད་ཀྱི་ནང་གི་ལུང་བསྟན་སྡེ་དྲུག་ལས་སྐྱེས་རབས་གསལ་བར་གསུངས་པ་ནི་འདི་ལྟ་སྟེ། 

			མ་འོངས་རྩོད་ལྡན་སུམ་ཅུ་ཁ་རལ་དེར༔ 

			འགྲོ་འདུལ་ཐུགས་སྤྲུལ་ལྷ་སྲས་མུ་ཁྲི་བཙན༔ 

			གསང་སྔགས་བསྟན་པའི་མེ་རོ་སློང་བར་འགྱུར༔ 

			དེ་ཡང་སྐྱེ་བ་འདི་ཡི་ཕྱི་མ་རུ༔ 

			ལྷ་ལུང་དཔལ་གྱི་རྡོ་རྗེ་བདུད་ཀྱི་གཤེད༔ 

			བསྟན་བཤིགས་ལས་ངན་གསོད་པའི་ཤན་པར་ཤོག༔ 

			སངས་རྒྱས་བསྟན་པའི་མེ་རོ་སློང་བར་ཤོག༔ 

			དེ་ནས་མིར་བརྒྱུད་སྐྱེ་བ་སུམ་ཅུ་དགུར༔ 

			ཆོས་ལ་མོས་ཤིང་འགྲོ་ལ་ཕན་པར་འགྱུར༔ 

			དེ་ནས་རྒྱ་གར་ཡུལ་གྲུར་ཨ་ཙ་ར༔ 

			བསད་པ་གསོ་ནུས་འཇམ་དཔལ་བཤེས་གཉེན་འབྱུང༔ 

			དེ་ནས་བོད་ཡུལ་མི་རུ་ཡང་ཡང་བརྒྱུད༔ 

			རས་པ་རྡོ་རྗེ་གྲགས་པ་ཞེས་བྱར་འགྱུར༔ 

			གུ་རུའི་སྙིང་ཐིག་གསང་སྔགས་ཟབ་གནད་རྣམས༔ 

			སྨོན་ལམ་སྟོབས་ཀྱིས་མུ་མཐར་ཁྱབ་པར་ནུས༔ 

			ཕུང་པོ་ལྷག་མེད་ལྕང་ལོ་ཅན་དུ་གཤེགས༔ 

			གསང་བའི་བདག་པོར་གཉིས་མེད་ཐིམ་པར་འགྱུར༔ 

			དེ་ནས་ཐུགས་སྤྲུལ་བོད་ཁམས་ཡུལ་དུ་འགྱེད༔ 

			རིག་འཛིན་སྤྱི་བོར་བྱ་རྒོད་སྤུ་ཐེར་ཅན༔ 

			གུ་རུས་བྱིན་རླབས་གྲོ་ལོད་ཟབ་གཏེར་འདོན༔ 

			རིག་འཛིན་རྒོད་ལྡེམ་མི་གནས་གཤེགས་པའི་འོག༔ 

			སླར་ཡང་མིར་བརྒྱུད་འགྲོ་ལ་ཕན་པར་འབྱུང༔ 

			དེ་འོག་སྙིགས་དུས་བསྟན་པ་མར་ཞབས་སུ༔ 

			གསང་སྔགས་བསྟན་པའི་མིང་ནི་སྐེམ་པའི་ཚེ༔ 

			མི་འགྱུར་རྡོ་རྗེ་དྲག་པོ་ནུས་ལྡན་རྩལ༔ 

			ཟབ་གཏེར་ཐུགས་སྒྲུབ་བརྒྱ་དང་རྩ་བརྒྱད་དབང༔ 

			ཞེས་གསུངས་པས། གསང་བདག་ཕྱག་ན་རྡོ་རྗེ་བོད་ཡུལ་དུ་འཇམ་དཔལ་སྤྲུལ་པ་ཁྲི་སྲོང་ལྡེའུ་བཙན་གྱི་སྲས་སུ་ཆོས་ལྡན་གྱི་རྒྱལ་པོར་སྤྲུལ་པ་མངའ་བདག་མུ་ཁྲི་བཙན་པོ་གསང་སྔགས་ཀྱི་བསྟན་པ་སྤེལ་ཅིང་མཐའ་བཞིའི་དྲེགས་ལྡན་རྣམས་ཆོམ་ལ་ཕབ་ནས་བོད་ཡུལ་གྱི་མངའ་འོག་ཏུ་བཙུད་ནས་རྒྱལ་བསྟན་གྱི་སྲིད་ཞུར་སྦྱར། དེའི་སྐྱེ་སྲིད་ཕྱི་མར་ལྷ་ལུང་དཔལ་གྱི་རྡོ་རྗེར་གྱུར་ཏེ་སྨོན་ལམ་ལོག་པའི་བདུད་སྤྲུལ་གླང་དར་མ་འུ་དུམ་བཙན་མཚོན་གྱིས་བསྒྲལ་ནས་མདོ་སྔགས་ཀྱི་བསྟན་པའི་མེ་རོ་སླང་། དེ་ནས་སྐྱེ་བ་སུམ་ཅུ་སོ་དགུ་མིར་བརྒྱུད་ནས་སྦས་ཚུལ་གྱིས་ཆོས་དོན་ཉམས་སུ་བཞེས་ཤིང་འགྲོ་བའི་དོན་མཛད། དེ་འོག་འཕགས་པའི་ཡུལ་དུ་བསད་པ་གསོ་ནུས་པ་འཇམ་དཔལ་བཤེས་གཉེན་དུ་གྲགས་པ་འཁྲུངས། སླར་ཡང་བོད་ཡུལ་དུ་མ་ངེས་པའི་མིའི་སྒྱུ་མར་རོལ་ནས་རང་གཞན་བདེ་བ་ལ་སྦྱོར་བའི་མཐར་རས་ཆུང་རྡོ་རྗེ་གྲགས་པར་སྤྲུལ་ནས་རྗེ་བཙུན་མི་ལ་རས་པ་བླ་མར་བརྟེན། ཏི་པུ་གསང་སྔགས་སྡོང་པོའི་ལུང་བསྟན་པ་ལྟར་མཁའ་འགྲོ་མནྡྷ་ར་བའམ་མ་གཅིག་གྲུབ་པའི་རྒྱལ་མོ་ལ་གསོལ་བ་བཏབ་པས་དངོས་སུ་མཇལ། པད་འབྱུང་ཐུགས་ཀྱི་ཡང་སྙིང་གསང་སྔགས་ཟབ་མོས་འགྲོ་དོན་མཛད། སྐུ་མ་སྤངས་པར་ལྕང་ལོ་ཅན་དུ་བྱོན་ཏེ་ད་ལྟ་ཡང་མཁའ་འགྲོ་ལ་ཆོས་གསུངས་ཏེ་བཞུགས་པར་གྲགས། དེ་ནས་གུང་ཐང་རྒྱལ་ཁབ་ཀྱི་ཕྱོགས་སུ་རིག་འཛིན་རྒོད་ཀྱི་ལྡེམ་འཕྲུ་ཅན་དུ་སྣང་བར་མཛད་ནས་བོད་ཁམས་སྐྱོབ་པའི་གསང་མཛོད་ལྔར་གྲགས་པའི་ཟབ་གཏེར་གྱི་སྒོ་ཕྱེས། དེ་འོག་འབྲི་གུང་གནམ་ལྕགས་མེ་འབར་རམ་རིན་ཆེན་ཕུན་ཚོགས་ཏུ་གྱུར་ནས་ཟབ་གཏེར་འབྱིན་ཅིང་ཨོ་རྒྱན་རིན་པོ་ཆེའི་བསྟན་པ་སྤེལ་བར་མཛད། སྐྱེ་བའི་ཕྲེང་བ་དེ་དག་དེ་དག་གི་མཐར་མངོན་པར་ཤེས་པ་སོགས་གྲུབ་པའི་བརྟུལ་ཞུགས་ཀྱི་ཆ་ལས་གྲུབ་ཆེན་བརྒྱད་ཅུའི་རྣམ་པར་ཐར་པ་ཉིད་བདག་གིར་མཛད་པའི་གཏེར་ཆེན་ཉིད་ཡིན་ལ། དེའི་ཚུལ་འཐོར་བུ་འཐོར་བུ་མཐའ་ཡས་པ་ཙམ་དུ་ཡུལ་གྲུ་སོ་སོའི་ཡུལ་མི་རྣམས་ཀྱི་ངག་ལས་གླེང་བ་འགའ་ཞིག་ཐོས་པ་རྣམས་སྔ་ཕྱིའི་གོ་རིམ་ངེས་པ་བྲལ་བའི་སིལ་བུ་ཕྱི་ནས་བསྒྲིགས་པར་བྱ་བ་ལ། རེ་ཞིག་གོ་རིམ་གྱི་དབང་གིས་འཁྲུངས་པའི་ཡུལ་ནི་མདོ་ཁམས་ཟལ་མོ་སྒང་གི་སྒང་སྟོད་ཀྱི་ཆ། སྡེ་བཞི་དང་དགེ་བཅུས་མངོན་པར་མཐོ་ཞིང་ཆོས་སྲིད་ཟུང་དུ་འབྲེལ་བའི་སྟོབས་ཀྱི་འཁོར་ལོ་ཅན་པའི་ཚངས་པ་སྡེ་དགེའི་མངའ་ཞབས་ནུབ་ཀྱི་མཐར་རྟོགས་པའི་བྱང་འབྲོགས་སྐྱབས་ཆེ་དཔོན་གྱི་ས་ཁུལ་དུ། ཡབ་ཡོན་དགེ་དཔོན་པོ། ཡུམ་བེར་མོའི་སྲས་སུ་རབ་བྱུང་བཅུ་གཅིག་པའི་ས་ཕོ་འབྲུག་གི་ལོར་སྐུ་འཁྲུངས་པར་སྣང་ལ། དེ་ཡང་རང་གཏེར་ལུང་བྱང་ལས། 

			བདག་གི་ཐུགས་སྤྲུལ་མུ་ཁྲི་བཙན༔ 

			དག་པའི་ཞིང་དུ་སྐུ་བཞུགས་ཀྱང༔ 

			འགྲོ་བའི་དོན་ལ་སྤྲུལ་པ་ཤར༔ 

			སྐྱེས་བུ་ས་ཁམས་འབྲུག་གི་རུས༔ 

			ལུས་ལ་ཐལ་ཆེན་ཚོམ་བུས་བརྒྱན༔ 

			སྙིང་ཁར་ཛྙཱ་ན་བཛྲ་ཨེ༔ 

			དཔྲལ་བར་བཛྲ་ཙཀྴུས་བལྟམས༔ 

			གསང་བར་སྲིད་པའི་འཁོར་ལོར་ལྡན༔ 

			གཏུམ་རྔམས་ཁྲོ་བོའི་དབང་རྟགས་རྫོགས༔ 

			དེ་ཡི་ཕ་དང་མ་བསྟན་པ༔ 

			ལྷ་བདུད་ཟུང་འཇུག་ལྟ་ན་སྡུག༔ 

			ཀྱཻ་ཧོཿ རང་རིག་ཡེ་ཤེས་བརྗོད་མེད་ནི༔ 

			ཞེན་པའི་ཡུལ་ལྗོངས་སྣང་བའི་མེ་ལོང་ལ༔ 

			འཁྲུལ་པའི་གཞི་འབྱུང་རིག་རྩལ་དེ་རྗེས་འབྲང༔ 

			ཨ་ཐས་བདེན་འཛིན་བག་ཆགས་ལུ་གུ་རྒྱུད༔ 

			སྣ་ཚོགས་སྣང་བའི་ཆོ་འཕྲུལ་ཅི་ཡང་འཆར༔ 

			གང་ཤར་བདེ་སྡུག་བདེན་མེད་སྣང་བའི་ཡུལ༔ 

			དེ་ལ་གཅེར་ལྟོས་རང་རིག་གཅེར་བུར་ཞོག༔ 

			སྣང་བ་བརྡའ་ཡི་བླ་མ་སྣང་བའི་ཡུལ༔ 

			གང་ཤར་ཞེན་མེད་རང་གྲོལ་ཨེ་མ་ཧོ༔ 

			དེ་ནི་གཞི་ཡི་སེམས་ཉིད་ལྟ་ཚུལ་ཡིན༔ 

			སྣང་བ་བརྡའ་ཡི་བླ་མ་དེ་ཡིན་ནོ༔ 

			དེ་ནི་སེམས་ཀྱི་གནས་ལུགས་སྒོམ་ཚུལ་ཡིན༔ 

			དེ་ནས་ལམ་གྱི་སྤྱོད་ཡུལ་སྦྱོང་ཚུལ་ནི༔ 

			ཀྱཻ་ཧོཿ མ་འགགས་སྣ་ཚོགས་འཆར་བའི་ཚེ༔ 

			འཁྲུལ་ལས་ཡིད་འཕྲེངས་གཉིས་འཛིན་རེ་དོགས་ནི༔ 

			གང་ཤར་དུག་ལྔའི་རང་ཞལ་འདི་ལྟར་ལྟོས༔ 

			ཉོན་མོངས་རྒྱུ་ལས་བྱུང་བའི་འཁྲུལ་ཆ་འདི༔ 

			དུག་གསུམ་འདོད་ཆགས་བདེ་བར་ཞེན་པའི་ཡིད༔ 

			ཟས་ནོར་ལོངས་སྤྱོད་མངའ་ཐང་ཟླ་གྲོགས་ལ༔ 

			ཨ་འཐས་རེ་དོགས་མེད་པའི་བྱ་བྲལ་གྱིས༔ 

			བློ་འདས་ཀློང་ཡངས་ཆེན་པོའི་ཀློང་དུ་ཞོག༔ 

			གང་ཤར་མ་ཞེན་གང་ཤར་རང་གྲོལ་ངང༔ 

			དེ་ལ་མ་ཡེངས་དྲན་རིག་གཅེར་མཐོང་ལམ༔ 

			དེ་ནི་ལམ་གྱི་སེམས་སྦྱོང་ཚུལ་ཡིན་ནོ༔ 

			ས་མ་ཡ༔ 

			ཀྱཻ་ཧོཿ རང་རིག་རང་བྱུང་འཕྲོ་འདུ་ལས༔ 

			གང་ཤར་མ་ཞེན་ཞེན་འཛིན་སྤྲོས་པ་བྲལ༔ 

			སྤྲོས་བྲལ་དེ་ཡི་ངང་ལས་ཉམས་སྣང་སྦྱང༔ 

			སྣང་བའི་ཡུལ་སྟོང་སྟོང་ཉིད་ནམ་མཁའི་ཀློང༔ 

			དེ་དབུས་བློ་འདས་བརྗོད་མེད་ཡེ་ཤེས་བཞུགས༔ 

			དེ་ཡང་ཡེངས་མེད་འཁྲུལ་མེད་གཅེར་མཐོང་བཞུགས༔ 

			དེ་ལ་དངོས་པོ་མ་མཆིས་སྣ་ཚོགས་འཕྲོ༔ 

			འཕྲོ་འདུའི་བྱེད་ལས་རིག་རྩལ་རྒྱུ་ཡི་ལམ༔ 

			བྱེད་ལས་གང་ཤར་བདེན་མེད་ཤར་གྲོལ་ལམ༔ 

			འདི་དོན་རྟོགས་ན་ཚེ་གཅིག་སངས་རྒྱས་འགྱུར༔ 

			ས་མ་ཡ༔ 

